
HYRJE

Ky material synon të japë një panoramë të prirjes së aktivitetit kreditues në 
vend. Për të përmbushur këtë qëllim, në të analizohen të dhënat monetare, 
si dhe kushtet e kreditimit, bazuar në Vrojtimin e Aktivitetit Kreditues. Pjesë e 
këtij materiali është edhe një përmbledhje e zhvillimeve të fundit të aktivitetit 
kreditues në disa nga vendet e Evropës Qendrore dhe Juglindore (EQJL). 

Statistikat kryesore të analizuara në material janë: a) të dhënat për aktivitetin 
kreditues të bankave për sektorin privat të ekonomisë; b) të dhënat cilësore 
të marra nga Vrojtimi i Aktivitetit Kreditues (VAK); c) statistikat për normat e 
interesit të kredisë, si në monedhën vendase ashtu edhe në euro; d) të dhënat 
monetare për vëllimin e kredisë për vendet e rajonit. Vendet e përfshira në 
analizë janë: Bullgaria (BU), Kroacia (CR), Rumania (Ro), Serbia (Sr), Polonia 
(Pl), Hungaria (Hu), Republika Çeke (CZ), Republika e Maqedonisë së Veriut 
(RMV). 

Të dhënat e kredisë merren nga bilancet e bankave dhe i referohen financimit 
për sektorin privat rezident - bizneseve dhe individëve. Ndryshe nga më parë, 
analiza e portofolit të kredisë bazohet në setin e ri të informacionit të përgatitur 
nga Departamenti i Statistikave në linjë me metodologjinë e BQE-së për flukset 
“reale” të kredisë, të pastruar si nga lëvizjet e kursit të këmbimit ashtu edhe nga 
kreditë e nxjerra nga bilanci. Si pasojë e ndryshimeve metodologjike, vlerat 
aktuale janë më të larta se normat e rritjes së analizuar deri më sot. Pavarësisht 
ndryshimeve, të dyja seritë tregojnë ecuri të njëjtë në kohë të kreditimit.

Materiali mbulon të dhënat e disponueshme deri më 23 tetor 2022, të cilat 
përfshijnë të dhënat monetare dhe financiare në vend, deri në muajin shtator 
2022, dhe të dhënat e Vrojtimit të Aktivitetit Kreditues për tremujorin e tretë të 
vitit 2022. Të dhënat e kredisë për vendet e rajonit janë deri në muajin gusht 
2022. 



Banka e Shqipërisë 5

PËRMBLEDHJE

Kredia për sektorin privat në tremujorin e tretë të vitit 2022 u karakterizua nga 
zhvillimet e mëposhtme: 

•	 Kredia për biznese është rritur me norma të larta, e ndikuar nga 
zgjerimi i financimit për bizneset me madhësi mesatare. Ndërkohë, 
kredia për bizneset e mëdha dhe ato të vogla ka shfaqur ngadalësim. 
Rritja e kredisë për biznese ka qenë për mbulimin e nevojave për 
kapital qarkullues, në përgjigje të rritjes së çmimeve dhe kostove të 
cilat mbështesin një kërkesë të lartë për financim nga bankat. Oferta 
për kredi është shtrënguar, në kushtet kur bankat kanë rritur normat e 
interesit, kanë shtuar kujdesin në kredidhënie dhe kanë ulur tolerancën 
ndaj rrezikut. 

•	 Kredia për individë tregon një rritje të qëndrueshme, duke ruajtur 
të njëjtin kompozim kontributdhënës si nga kredia për banesa ashtu 
edhe ajo konsumatore, përgjatë gjithë vitit. Megjithatë, shtrëngimi i 
kushteve të ofertës për kredi nga bankat dhe rritja e shpejtë e normave 
të interesit për kreditë, krahas pasigurive në rritje për të ardhmen, 
ka sjellë rënie të kërkesës për të dy këto kategori. Kjo ecuri pritet të 
vazhdojë edhe në tremujorin e ardhshëm. Në tërësi, muaji shtator ka 
dhënë sinjal për ngadalësim të kredisë nga ky segment. 

•	 Normat e interesit për kreditë e reja në lekë janë rritur në tremujorin 
e tretë të vitit, duke reflektuar rritjen e normës bazë, si edhe rritjen e 
përgjithshme të yield-eve në muajt e fundit. Rritja e interesave ka qenë 
disi më e përmbajtur për bizneset, ndërkohë që për individët rritja ka 
qenë më e fortë. Analiza e interesave sipas kategorive tregon se rritja 
e normës bazë po fillon të reflektohet fillimisht në kreditë për individët 
dhe tek kreditë për bizneset e vogla dhe të mesme. 

•	 Bankat kanë shtrënguar standardet dhe kushtet e kreditimit, si për 
biznese ashtu edhe individët. Shtimi i pasigurive, ulja e tolerancës 
ndaj rrezikut dhe përqasja më e kujdesshme e bankave në kreditim, ka 
sjellë shtrëngim të ofertës fillimisht në segmentet më të ekspozuara ndaj 
përkeqësimit të kushteve makroekonomike. Në të njëjtën kohë, kërkesa 
vazhdon të jetë me rritje për bizneset, kurse kërkesa për financim nga 
individët ka shfaqur rënie në të gjitha kategoritë. 

•	 Në vendet e rajonit, kredia për sektorin privat ka vijuar me ritme të 
larta, pavarësisht rritjes së normave të interesit dhe kushteve më të 
shtrënguara të kreditimit. Rritja e saj është mbështetur kryesisht nga 
kërkesa e bizneseve për financim të nevojave për likuiditet, në kushtet 
e rritjes së çmimeve dhe akumulimit të inventarëve. Kredia për individë, 
nga ana tjetër, shfaqet e ngadalësuar në pjesën më të mirë të vendeve. 

1. KREDIA PËR BIZNESE 

Zgjerimi më i shpejtë i kredisë për biznese pasqyron përmirësim të ritmeve 
të rritjes së kredisë për biznesin e mesëm në tremujorin e tretë. Ndërkohë, 
bizneset e mëdha dhe ato të vogla shfaqën ngadalësim të normës së rritjes së 
kredisë. Bizneset iu janë drejtuar bankave për të marrë financim për mbulimin 
e nevojave për likuiditetet, në kushtet e rritjes së shpejtë të çmimeve në vend 
dhe jashtë. Bankat kanë sinjalizuar për shtrëngim të kushteve të ofertës për të 
gjitha nënsegmentet e biznesit në reflektim të pasigurisë së shtuar, shtrëngimeve 
të kushteve financiare dhe perspektivës për ngadalësim të aktivitetit ekonomik. 
 
Kredia për biznese është rritur me 12.8% në tremujorin e tretë, duke shënuar 
përmirësim të mëtejshëm të ritmeve të rritjes. Sipas madhësisë së biznesit, 
vihet re se ky përmirësim është mbështetur nga rritja e financimit të biznesit të 
mesëm, i cili u rrit me 29% ose rreth dy herë më shumë se norma e shënuar 
në fund të muajit qershor. Ndërkohë, kategoritë e biznesit të vogël dhe të 
madh kanë shfaqur ngadalësim. Kështu, biznesi i madh shfaqi ngadalësim të 
normave të rritjes në 10% , ndërsa ai i vogël shënoi një normë rritjeje vjetore 
pothuajse zero. Ecuria e kredisë për bizneset sipas madhësisë është në të 
njëjtën linjë me atë të tremujorit të dytë. 

Gra�k 1. Kredia për biznese (vmv%) sipas madhësisë dhe sipas monedhës

Burimi: Banka e Shqipërisë, vlerësime të autorit.

Bizneset e mesme kanë marrë më së shumti financim në monedhë të huaj për 
të mbuluar nevojat e tyre për likuiditete. Kjo është reflektuar në përshpejtimin 
e normave të rritjes së kredisë në valutë të bizneseve në rreth 19%. Ndërsa 
dobësimi i kredisë në lekë (5.3%) ka reflektuar si mungesën e kreditimit në 
lekë të korporatave - fenomen i cili zgjati për periudhën e pandemisë - ashtu 
edhe dobësimin e kreditimit nga biznesi i vogël. Qëndrueshmëria e financimit 
të biznesit të mesëm në lekë ka qenë komponenti kryesor që ka mbështetur 
kreditimi në monedhën vendase, krahas sjelljes së individëve. Zgjerimi i kredisë 

për likuiditete në këtë tremujor ishte dy herë më i lartë se një vit më parë, dhe 
në nivelet maksimale të serisë së shënuar 10 vite më parë. Gjithashtu, edhe 
financimi i nevojave për kryerjen e investimeve ka qenë i pakët dhe i orientuar 
kryesisht drejt investimeve në teknologjinë e energjisë së rinovueshme, me 
qëllim uljen e kostove të energjisë që gjatë vitit 2022 ka qenë veçanërisht e 
lartë. 

Gra�k 2. Kredia për biznese sipas qëllimit të përdorimit 

Burimi: Banka e Shqipërisë.

Normat e interesit për kreditë në lekë për biznese janë rritur në tremujorin e 
tretë të vitit, ndërsa për ato në euro ndryshimi ka qenë margjinal. Interesat e 
kredisë në lekë kanë reflektuar rritjet e normës bazë dhe përcjelljen e shpejtë 
të saj tek segmentet e tregut, si ai i bonove të thesarit. Interesat e kredisë 
në euro janë luhatur në nivele të ulëta në pjesën më të madhe të vitit, duke 
regjistruar rritje të fortë vetëm në muajin shtator. Rritja e interesit tek kreditë në 
lekë ka qenë e përmbajtur tek kreditë e mëdha, ndërkohë që interesi i kredive 
të vogla, në lekë dhe në euro, ka shënuar rritje gjatë këtij tremujori.

Norma mesatare e interesit për kreditë në lekë për biznese në tremujorin e 
tretë rezultoi 6.2%, nga 5.5% që ishte në tremujorin e kaluar. Rritja e interesit 
këtë tremujor ka prekur të dyja kategoritë e kredive, ku veçanërisht interesi për 
kreditë me shuma deri 35 mln lekë ka regjistruar rritje të vazhduar prej fillimit 
të vitit. Interesi mesatar për këto kredi shënoi 6.9%, nga 6.2% dhe 6.0% që 
ishte në tremujorët paraardhës. Aktualisht, kjo është edhe kategoria ku rritja e 
normës bazë është transmetuar më shpejt, duke qenë se kushtet për këto kredi 
janë më të standardizuara dhe fuqia negociuese e bizneseve është e kufizuar. 
Analiza sipas fiksimit fillestar të interesit evidenton se, krahasuar me pjesën e 
parë të vitit, interesat e kredisë me normë interesi fillestare të fiksuar deri në një 
vit janë rritur më shumë (6.4% nga 5.7%). 

Gra�k 3. Normat e interesit sipas madhesisë së kredisë në lekë dhe euro për 
bizneset

Burimi: Banka e Shqipërisë.

Normat e interesit për kreditë në euro të bizneseve rezultuan 4.8% në tremujorin 
e tretë, nga 4.3% dhe 4.9% në dy tremujorët paraardhës. Ndryshe nga kredia 
në lekë, interesi i kredisë në euro vijon të luhatet në vlera të ulëta gjatë këtij 
viti. Rritja e normës bazë për euron nga ana e BQE-së në muajin korrik akoma 
nuk ka pasur reflektim të fortë tek interesat e kredisë në euro për bizneset. 
Dinamika mujore e tyre evidenton se interesat janë rritur vetëm në muajin 
shtator për të dyja kategoritë e kredive (të vogla edhe të mëdha). Interesat e 
kredisë deri 250 mije euro (5.2% këtë tremujor) që përafrojnë përgjithësisht 
biznesin e vogël edhe të mesëm janë ato që kanë regjistruar rritje, si krahasuar 
me gjysmën e parë të vitit (4.6%) ashtu dhe me vitin e kaluar (4.8%). 

Oferta e bankave për kredi ndaj bizneseve është shtrënguar, në reflektim të 
një përqasjeje më të kujdesshme të bankave ndaj financimit dhe tolerancës 
më të ulët për të marrë rrezik.

Bankat vijuan me përqasjen e tyre të kujdesshme në trajtimin e kërkesave për 
kredi të bizneseve, sidomos në segmentin e biznesit të vogël e të mesëm. Kushtet 
më të shtrënguara të kreditimit, sikurse edhe në tremujorin e mëparshëm, janë 
diktuar nga situata aktuale makroekonomike e financiare, dobësimi i kërkesës 
së brendshme dhe paqartësitë e shtuara lidhur me perspektivën e ekonomisë. 
Këta faktorë kanë rritur shqetësimet e bankave lidhur me aftësinë paguese 
të bizneseve, sidomos të biznesit të vogël e të mesëm, i cili, nën optikën 
e vlerësimit të rreziqeve nga ana e bankave, konsiderohet si segmenti më 
vulnerabël ndaj goditjeve në ekonomi. Për të shmangur përcjelljen e rreziqeve 
të perceptuara mbi bilancet e tyre, bankat shtrënguan jo vetëm kushtet e termat 
e kreditimit, por edhe standardet në kreditë e reja akorduar bizneseve. Kujdesi 
i shtuar i bankave në kreditimin e bizneseve, u reflektua edhe në miratimin e 
një numri më të ulët të kërkesave në raport me totalin e aplikimeve për kredi.

Gra�k 4. Kushtet joçmim për kreditë e reja të bizneseve

Për informacion më të detajuar, lutemi referojuni rubrikës mbi Vrojtimin e Aktivitetit Kreditues në adresën: 
https://www.bankofalbania.org/Politika_Monetare/Vrojtimet/Vrojtimi_i_aktivitetit_kreditues/.

Burimi: Banka e Shqipërisë, llogaritje të sta�t.

Kushtet e termat e kreditimit joçmimformues u shtrënguan, nëpërmjet miratimit 
të kredive në madhësi më të ulëta nga ajo e kërkuar prej bizneseve, shtimit të 
kushtëzimeve në marrëveshjet e nënshkruara mes palëve, rritjes së komisioneve, 
si edhe nga shkurtimi i maturitetit maksimal të kredisë. 

2. KREDIA PËR INDIVIDË

Ritmi i rritjes së kredisë për individë ka mbetur në nivele të ngjashme me një 
tremujor më parë. Edhe në tremujorin e tretë, zgjerimi i portofolit në kredi për 
banesa ka dominuar financimin e individëve nga bankat. Megjithatë, ka disa 
sinjale të para që tregojnë për ngadalësim të këtij segmenti kreditimi - sikurse 
vihet re nga shtrëngimi me bazë të gjerë i standardeve të kreditimit dhe rënia 
e kërkesës së individëve për financim. 

Kredia për individë ka mbajtur norma të larta rritjeje. Rritja vjetore e portofolit 
prej 15.8% vijon të jetë në nivelet maksimale të saj për një periudhë 10-vjeçare. 
Zgjerimi i shpejtë i kredisë për individë është mbështetur nga kredia për blerje 
banese, e cila shënoi një normë rritjeje prej 17.7%, në linjë me trajektoren 
përmirësuese të nisur dy vite më parë. Rritja e çmimeve të banesave, tendenca 
e individëve për blerjen e tyre për investim dhe produktet favorizuese që 
bankat ofrojnë për financim, janë faktorët kryesorë që mbështesin këtë ecuri. 
Kjo tendencë pozitive është reflektuar në rritjen e peshës që kredia hipotekare 
zë ndaj totalit të portofolit, në 76.6%, ose 1.1 pp më shumë se në fund të 
vitit 2021. Megjithatë, flukset tremujore të kredisë hipotekare ishin rreth 35% 
më të ulëta se një tremujor më parë, po kështu në ngadalësim ishte edhe 
kredia e re e disbursuar për këtë qëllim - këto sinjalizojnë për ngadalësim të 
kërkesës për kredi hipotekare. Kjo ecuri është konfirmuar edhe nga bankat, të 
cilat evidentojnë rritjen e shpejtë të normave të interesit, koston e shërbimit të 
kredisë, shtrëngimin e përgjithshëm të kushteve të kreditimit, si dhe pritshmëritë 
për përkeqësimin e të ardhurave dhe aftësisë paguese, veçanërisht për 
individët me të ardhura më të ulëta. 



10 Banka e Shqipërisë

Gra�k 5. Kredia për individë sipas qëllimit të përdorimit

Burimi: Banka e Shqipërisë.

Portofoli i kredisë konsumatore ka shfaqur një rritje të moderuar rreth 9% - në 
nivele të ngjashme me pjesën e parë të vitit. Kjo ecuri ka reflektuar si rënien e 
kërkesës për zgjerim të financimit për qëllime konsumi ashtu edhe shtrëngimin 
e kushteve të ofertës çmim dhe joçmim. Kjo ecuri reflekton edhe natyrën e 
këtij produkti, që karakterizohet kryesisht nga kreditë e pakolaterizuara. Ky 
është segmenti i parë që reflektoi rritjen e normave, pasigurinë e shtuar, si dhe 
tolerancën më të ulët të bankave për të marrë më shumë rrezik. 
 

Gra�k 6. Kredia për individë sipas qëllimit të përdorimit dhe struktura e saj

Burimi: Banka e Shqipërisë.

Normat e interesit për kreditë në lekë të individëve janë rritur më tej në 
tremujorin e tretë. Ashtu si tek kreditë e bizneseve, rritja e tyre reflekton jo 
vetëm rritjen e normës bazë, por edhe rritjen e yield-it të bonos 12-mujore, e 
përdorur gjerësisht në indeksimin e kredive ndaj kësaj kategorie. Interesat e 
kredisë për individët në tremujorin e tretë janë rritur, si tek kreditë hipotekare 
ashtu edhe për kreditë konsumatore. Ndërkohë, kredia hipotekare në euro 
ka vijuar të lëvrohet me interesa të ulëta, duke sjellë kështu një zgjerim të 
diferencialit të interesave me kredinë në lekë. 

Interesi mesatar i kredisë për individë është rritur për të tretin tremujor radhazi. 
Ai rezultoi 7.6% në tremujorin e tretë, nga 6.8% dhe 6.5% që ishte mesatarisht 
në dy tremujorët paraardhës. Nëse në tremujorin e mëparshëm rritja e 
interesave ishte margjinale, ky tremujor shënoi rritje të theksuar të interesave, 
si për kredinë konsumatorë ashtu dhe për atë për blerje banese. Rritja më e 
spikatur në këtë tremujor ishte te kreditë konsumatorë, ku interesi i tyre rezultoi 
10.1%, nga 9.2% që ishte mesatarisht në gjysmën e parë të vitit. Interesat 
e kredisë hipotekare ndërkohë u rritën në 4.5%, nga 3.8% i pjesës së parë 
të vitit dhe i vitit të kaluar. Ndryshimet e fundit të normës bazë dhe tejçimi i 
fortë tek yield-et e bonos 12-mujore (që përdoret si normë referencë) kanë 
ndikuar në rritjen e interesave për këtë kategori në muajt e fundit. Analiza 
sipas periudhës së fiksimit fillestar të normës së interesit1 evidenton rritje më 
të fortë të interesave në kategorinë e kredive me fiksim fillestar mbi një vit. 
Pesha e kësaj kategorie te individët është më e lartë se te bizneset, ndaj edhe 
përçimi i ndryshimit të normës bazë dhe i pritjeve manifestohet më i shpejtë 
këtu. 

Gra�k 7.  Ecuria e normave të interesit për kreditë në lekë për individët  

Burimi: Banka e Shqipërisë.

Interesi mesatar i kredisë së re në euro për individët, në tremujorin e tretë, 
shënoi 3.6%, duke mbetur thuajse i pandryshuar nga nivelet mesatare të 
tremujorëve të mëparshëm (3.7% dhe 3.8% respektivisht). Interesat e kredisë 
tek kjo kategori udhëhiqen kryesisht nga kreditë hipotekare, të cilat kanë 
shënuar ulje të lehtë edhe në këtë tremujor (3.3%, nga 3.4% dhe 3.6% që 
ishte në dy tremujorët e parë të vitit). Gjithsesi, dinamika mujore tregon një 
rritje të fortë në muajin shtator, duke shënuar 3.9%, nga 3.4% që ka qenë 
mesatarja e dy viteve të fundit. Interesat e kredisë në euro, në muajin shtator, 
duken të kenë filluar reflektimin e ndryshimit të normës bazë për euron nga ana 
BQE-së. Në terma mesatarë, diferenca midis interesit të kredisë hipotekare në 
lekë dhe asaj në euro është rritur gjatë këtij tremujori, si rrjedhojë e ecurisë në 
drejtim të ndryshëm të interesave për këto kredi. 

1	 Tek individët, interesi i kredisë me normë fillestare të fiksuar interesi mbi një vit, në tremujorin 
e tretë, rezultoi 8.2%, nga 7.2% që ishte në pjesën e parë të vitit. Ndërkohë interesi i kredisë 
me fiksim fillestar interesi deri 1 vit rezultoi 5.4%, nga 5.1%.

Gra�k 8. Ecuria e normave të interesit për kreditë hipotekare në euro për individët

Burimi: Banka e Shqipërisë.

Kushtet e termat e kreditimit në kreditë e reja akorduar individëve janë 
shtrënguar për herë të parë mbas dy vjetëve 

Bankat ngushtuan korridorin e tolerancës ndaj rrezikut në kreditimin e 
individëve në tremujorin e tretë, nën dritën e pasigurive të shtuara dhe kushteve 
makroekonomike e financiare. Miratimi i kredive të reja për individët në këtë 
tremujor u bazua në praktika më të kujdesshme vlerësimi nga ana e bankave, 
të cilat u reflektuan në standarde, kushte e terma të shtrënguar kreditimi. 
Përqasja më konservatore e bankave në kreditim u shpreh në miratimin e 
kredive për individët në madhësi më të ulëta sesa ato të kërkuara, si edhe në 
shtimin e kërkesave për kolateral në raport me kredinë e marrë. 

Gra�k 9. Kushtet joçmim për kreditë e reja të individëve

Për informacion më të detajuar, lutemi referojuni rubrikës mbi Vrojtimin e Aktivitetit Kreditues në adresën: 
https://www.bankofalbania.org/Politika_Monetare/Vrojtimet/Vrojtimi_i_aktivitetit_kreditues/.

Burimi: Banka e Shqipërisë, llogaritje të sta�t.

3. TENDENCAT E KREDITIMIT NË VENDET E 
RAJONIT2

Kredia për sektorin privat në vendet e rajonit është rritur me ritme të 
qëndrueshme, gjatë muajve korrik dhe gusht. Vendet e Ballkanit vijojnë të 
shfaqen më mirë kundrejt vendeve të Evropës Qendrore. Kredia për biznese 
ka vijuar të rritet, ndërkohë që kredia për individë shfaqet e ngadalësuar në 
shumicën e vendeve, në disa prej tyre që prej fillimit të këtij viti. Në muajt në 
vazhdim, pritet një kërkesë për kredi e orientuar kryesisht drejt likuiditetit për 
bizneset dhe ngadalësim i mëtejshëm i kredisë për individët - kjo përballë 
rritjes së mëtejshme të normave bazë dhe përqasjes më të kujdesshme të 
bankave në kreditim.

Kredia për sektorin privat është rritur me ritme të qëndrueshme, në muajt korrik 
dhe gusht. Rritja vjetore e saj regjistroi mesatarisht 7.9% në këta dy muaj, 
duke qenë pranë mesatares prej 8.0% të gjashtë muajve të parë të vitit. Në 
terma gjeografikë, rritja e saj vijon të jetë më e fortë në pjesën më të madhe të 
vendeve të Ballkanit. Viti 2022 është karakterizuar nga rritje e normave bazë 
dhe shtrëngim i kushteve të kreditimit, në thuajse të gjitha vendet e rajonit. 
Megjithatë, rritja e kredisë ka vijuar, e mbështetur kryesisht nga kërkesa e 
bizneseve për financim afatshkurtër. Në të gjitha vendet, kredia për biznese 
ka ruajtur ritme të larta rritjeje, ose është përshpejtuar më tej. Kredia për 
individë, nga ana tjetër, ka vijuar të ngadalësohet në pjesën më të madhe të 
vendeve. 

Gra�k 10. Kredia për sektorin privat në rajonin e EQJL-së

Burimi: Banka e Shqipërisë; bankat e vendeve të rajonit; llogaritje të sta�t.

 

85

90

95

100

105

110

115

120

125

130

08/19 02/20 08/20 02/21 08/21 02/22 08/22

KSP total (indeks, mars'20=100)

Shqipëri
Ballkan
Evropë Qendrore

0.0%

2.0%

4.0%

6.0%

8.0%

10.0%

12.0%

14.0%

16.0%

18.0%

AL RS NMK HR BG RO CZ PL HU

Kredia për sektorin privat, ndryshim vjetor (%)

2019
2020
2021
2022H1
2022M7-M8

2	 Në këtë analizë përfshihen 9 vende të rajonit të Evropës Qendrore dhe Juglindore: Shqipëri, 
Maqedoni e Veriut, Kroaci, Serbi, Bullgari, Rumani, Çeki, Poloni dhe Hungari. Stoku i kredisë 
për sektorin privat është i rregulluar për efektin e kursit të këmbimit. Nisur nga luhatjet e mëdha 
të normave të inflacionit në muajt e fundit, në këtë analizë, stoku i kredisë nuk është deflatuar 
me inflacionin, pasi mund të paraqesë mesazhe të shformuara për ecurinë e kredisë në afat 
të shkurtër.



14 Banka e Shqipërisë

Kredia për biznese vazhdon të paraqesë një moment të mirë zhvillimi në 
ecurinë e saj, në pothuaj të gjitha vendet e rajonit. Rritja mesatare vjetore e saj 
shënoi 14.1% në periudhën korrik-gusht, nga 11.4% që ishte në tremujorin e 
dytë të vitit. Rritja më e fortë e kredisë për biznese vijon të shfaqet në Rumani, 
që prej vitit të kaluar. Ndërkohë, në këta dy muaj dhe në tërësi për vitin 2022, 
dallon veçanërisht përshpejtimi i rritjes së financimit për bizneset në Kroaci, 
pas një periudhe dhjetëvjeçare me tkurrje apo rritje minimale. Në mënyrë të 
ngjashme, por në një masë më të vogël, rritja e kredisë për biznese është 
përshpejtuar edhe në Bullgari. Në periudhën në fjalë, kredia për biznese 
është rritur ndjeshëm edhe në vendet e Evropës Qendrore, duke ngushtuar 
hendekun mes këtij rajoni dhe vendeve të Ballkanit. 

Ecuria e mirë e kredisë për biznese në të gjitha vendet është e lidhur me 
rritjen e nevojave të tyre për kapital qarkullues, si rrjedhojë e rritjes së 
çmimeve të lëndëve të para e më gjerë, si dhe me nevojën për rritjen e 
inventarëve, në kushtet e problemeve në zinxhirin e transportit. Kredia për 
investime, nga ana tjetër, ka filluar të japë shenja ngadalësimi, si pasojë 
e rënies së kërkesës për këtë lloj kredie mes pasigurive të shtuara për të 
ardhmen dhe rritjes së normave të interesit. Kjo tendencë pritet të vijojë të 
paktën në afat të shkurtër.

Gra�k 11. Kredia për bizneset në rajonin e EQJL-së, ndryshim vjetor

Burimi: Banka e Shqipërisë; bankat e vendeve të rajonit; llogaritje të sta�t.

Kredia për individë është ngadalësuar në shumicën e vendeve të Ballkanit 
dhe të Evropës Qendrore. Rritja vjetore e saj shënoi mesatarisht 4.1% në 
periudhën korrik-gusht, nga 5.8% që ishte në tremujorin e dytë. Ngadalësimi 
i saj ka filluar që në fillim të këtij viti dhe ka vijuar shumë i fortë në vendet e 
Evropës Qendrore. Në Poloni, kredia për individë ka shënuar tkurrje këta dy 
muaj, ndërsa në Hungari është ngadalësuar ndjeshëm nga normat e larta të 
shënuara në vitet 2020 dhe 2021. Në vendet e Ballkanit, situata paraqitet 
më e përzier, me vende ku kredia vijon të rritet me norma të larta, si Shqipëria 
dhe Bullgaria, dhe vende ku ajo është në ngadalësim, si Serbia, Republika 
e Maqedonisë dhe Rumania. Pothuajse të gjitha vendet kanë pasur një rritje 
të fortë të kredisë për blerje banese përpara fillimit të normalizimit të politikës 

monetare dhe pritet që ajo të ngadalësohet më tej, përballë rritjes së normave 
të interesit në vazhdim dhe rënies së fuqisë blerëse të individëve. 

Gra�k 12. Kredia për individë në rajonin e EQJL-së, ndryshim vjetor

Burimi: Banka e Shqipërisë; bankat e vendeve të rajonit; llogaritje të sta�t.

